
	ਬਿਮਾਰੀਆਂ ਦੀ ਰੋਕਥਾਮ ਲਈ ਉੱਤਮ ਤਰੀਕੇ:
	ਸ਼ਿਕਾਰੀਆਂ ਲਈ ਮਾਰਗਦਰਸ਼ਕ
	ਸ਼ਿਕਾਰ ਖੇਡਣਾ ਭੋਜਨ ਦੇ ਸਰੋਤਾਂ ਵਿੱਚ ਵਾਧਾ ਕਰਕੇ ਅਤੇ ਬਾਹਰੀ ਮਨੋਰੰਜਨ ਦੇ ਮੌਕੇ ਪ੍ਰਦਾਨ ਕਰਕੇ ਤੁਹਾਡੀ ਸਿਹਤ ਲਈ ਲਾਹੇਵੰਦ ਹੋ ਸਕਦਾ ਹੈ। ਹਾਲਾਂਕਿ, ਜਾਨਵਰਾਂ ਜਾਂ ਭੋਜਨ ਤੋਂ ਇਨਸਾਨਾਂ ਵਿੱਚ ਫੈਲਣ ਵਾਲੀਆਂ ਬਿਮਾਰੀਆਂ ਦੇ ਖ਼ਤਰੇ ਨੂੰ ਘਟਾਉਣ ਲਈ ਸ਼ਿਕਾਰ ਕੀਤੇ ਜਾਨਵਰਾਂ ਨੂੰ ਸੁਰੱਖਿਅਤ ਤਰੀਕੇ ਨਾਲ ਸੰਭਾਲਣਾ ਅਤੇ ਤਿਆਰ ਕਰਨ ਬਾਰੇ ਜਾਣਨਾ ਮਹੱਤਵਪੂਰਨ ਹੈ।
	ਸ਼ਿਕਾਰ ਕਰਦੇ ਸਮੇਂ, ਮਾਸ ਤਿਆਰ ਕਰਦਿਆਂ ਅਤੇ ਖਾਣ ਵੇਲੇ ਸਿਹਤਮੰਦ ਰਹੋ।
	ਸਿਹਤਮੰਦ ਜਾਨਵਰਾਂ ਦਾ ਸ਼ਿਕਾਰ ਕਰੋ
	ਉਨ੍ਹਾਂ ਜਾਨਵਰਾਂ ਦਾ ਸ਼ਿਕਾਰ ਨਾ ਕਰੋ ਅਤੇ ਨਾ ਹੀ ਉਨ੍ਹਾਂ ਨੂੰ ਹੱਥ ਲਗਾਓ, ਜੋ ਸਾਫ਼ ਤੌਰ 'ਤੇ ਬਿਮਾਰ ਦਿਖਾਈ ਦਿੰਦੇ ਹਨ ਜਾਂ  ਕਿਸੇ ਬਿਮਾਰੀ ਜਾਂ ਅਣਪਛਾਤੇ ਕਾਰਨ ਕਰਕੇ ਮਰੇ ਹੋਏ ਮਿਲੇ ਹਨ।

	ਮਾਸ ਨੂੰ ਚੰਗੀ ਤਰ੍ਹਾਂ ਪਕਾਓ
	ਸ਼ਿਕਾਰ ਕੀਤੇ ਸਾਰੇ ਮਾਸ ਨੂੰ ਮੀਟ ਥਰਮਾਮੀਟਰ ਨਾਲ ਮਾਪੇ ਗਏ ਸੁਰੱਖਿਅਤ ਅੰਦਰੂਨੀ ਤਾਪਮਾਨ ਤੱਕ ਪਕਾਇਆ ਜਾਣਾ ਚਾਹੀਦਾ ਹੈ:
	ਸਾਬਤ ਮਾਸ ਲਈ 145°F (ਲਗਭਗ 63°C) ਤਾਪਮਾਨ
	ਬਾਰੀਕ ਕੀਤੇ ਹੋਏ ਮਾਸ ਲਈ 160°F (ਲਗਭਗ 71°C) ਤਾਪਮਾਨ
	ਸ਼ਿਕਾਰ ਕੀਤੇ ਪੰਛੀਆਂ ਲਈ 165°F (ਲਗਭਗ 74°C) ਤਾਪਮਾਨ

	ਆਪਣੇ ਪਾਲਤੂ ਜਾਨਵਰਾਂ ਦੀ ਸੁਰੱਖਿਆ ਕਰੋ
	ਆਪਣੇ ਕੁੱਤੇ ਦੇ ਸਰੀਰ 'ਤੇ ਚਿੱਚੜਾਂ ਦੀ ਲਗਾਤਾਰ ਜਾਂਚ ਕਰਦੇ ਰਹੋ।
	ਕੁੱਤਿਆਂ ਨੂੰ ਬਿਮਾਰ ਜਾਂ ਮਰੇ ਹੋਏ ਜਾਨਵਰਾਂ ਦੇ ਸੰਪਰਕ ਵਿੱਚ ਆਉਣ ਜਾਂ ਉਨ੍ਹਾਂ ਨੂੰ ਖਾਣ ਤੋਂ ਰੋਕੋ।
	ਕੁੱਤਿਆਂ ਨੂੰ ਕੱਚਾ ਮਾਸ ਜਾਂ ਸ਼ਿਕਾਰ ਕੀਤੇ ਜਾਨਵਰ ਦੇ ਸਰੀਰ ਦੇ ਹੋਰ ਹਿੱਸੇ ਨਾ ਖੁਆਓ।
	ਜੇਕਰ ਸ਼ਿਕਾਰ ਤੋਂ ਵਾਪਸ ਆਉਣ ਤੋਂ ਬਾਅਦ ਤੁਹਾਡਾ ਕੁੱਤਾ ਬਿਮਾਰ ਦਿਖਾਈ ਦਿੰਦਾ ਹੈ, ਤਾਂ ਤੁਰੰਤ ਆਪਣੇ ਪਸ਼ੂਆਂ ਦੇ ਡਾਕਟਰ ਨਾਲ ਸੰਪਰਕ ਕਰੋ।
	ਚਿੱਚੜਾਂ, ਮੱਛਰਾਂ ਅਤੇ ਪਰਜੀਵੀਆਂ ਤੋਂ ਬਚਾਅ ਵਾਲੀਆਂ ਦਵਾਈਆਂ ਬਾਰੇ ਆਪਣੇ ਪਸ਼ੂਆਂ ਦੇ ਡਾਕਟਰ ਨਾਲ ਸਲਾਹ ਕਰੋ।

	ਸ਼ਿਕਾਰ ਦੀ ਸੁਰੱਖਿਅਤ ਸਫ਼ਾਈ
	ਸ਼ਿਕਾਰ ਦੀ ਸਫ਼ਾਈ ਬਾਹਰ ਖੁੱਲ੍ਹੀ ਥਾਂ ਜਾਂ ਕਿਸੇ ਹਵਾਦਾਰ ਜਗ੍ਹਾ 'ਤੇ ਕਰੋ।
	ਸ਼ਿਕਾਰ ਦੀ ਸਫ਼ਾਈ ਕਰਦੇ ਸਮੇਂ ਆਪਣੀਆਂ ਅੱਖਾਂ, ਨੱਕ ਅਤੇ ਮੂੰਹ ਨੂੰ ਹੱਥ ਲਗਾਉਣ ਤੋਂ ਬਚੋ।
	ਸ਼ਿਕਾਰ ਦੀ ਸਫ਼ਾਈ ਕਰਦੇ ਸਮੇਂ ਅੱਖਾਂ ਦੀ ਸੁਰੱਖਿਆ ਲਈ ਐਨਕਾਂ ਅਤੇ ਰਬੜ ਦੇ ਦਸਤਾਨੇ ਜਾਂ ਇੱਕ ਵਾਰ ਵਰਤ ਕੇ ਸੁੱਟਣ ਵਾਲੇ ਦਸਤਾਨੇ ਜ਼ਰੂਰ ਪਹਿਨੋ।
	ਜਾਨਵਰ ਦੇ ਤਰਲ ਪਦਾਰਥਾਂ, ਅੰਗਾਂ ਜਾਂ ਹੋਰ ਤੰਤੂਆਂ ਨੂੰ ਸਿੱਧੇ (ਨੰਗੇ ਹੱਥੀਂ) ਛੂਹਣ ਤੋਂ ਬਚੋ।
	ਸ਼ਿਕਾਰ ਨੂੰ ਸਾਫ਼ ਕਰਨ ਜਾਂ ਉਸ ਦੀ ਦੇਹ ਨੂੰ ਹੱਥ ਲਾਉਣ ਤੋਂ ਬਾਅਦ, ਜਿੰਨੀ ਜਲਦੀ ਹੋ ਸਕੇ ਆਪਣੇ ਹੱਥ ਸਾਬਣ ਅਤੇ ਪਾਣੀ ਨਾਲ ਜ਼ਰੂਰ ਧੋਵੋ।

	ਚਿੱਚੜਾਂ ਅਤੇ ਮੱਛਰਾਂ ਦੇ ਡੰਗ ਤੋਂ ਬਚੋ
	Environmental Protection Agency (EPA, ਵਾਤਾਵਰਣ ਸੁਰੱਖਿਆ ਏਜੰਸੀ) ਤੋਂ ਮਾਨਤਾ ਪ੍ਰਾਪਤ ਕੀਟਨਾਸ਼ਕਾਂ ਦੀ ਵਰਤੋਂ ਕਰੋ, ਜਿਨ੍ਹਾਂ ਵਿੱਚ DEET ਹੋਵੇ ਅਤੇ ਆਪਣੇ ਕੱਪੜਿਆਂ ਅਤੇ ਸਾਜ਼ੋ-ਸਾਮਾਨ ਉੱਤੇ ਪਰਮੇਥਰਿਨ ਲਗਾਓ।
	ਆਪਣੇ ਸਰੀਰ ਦੀ ਲਗਾਤਾਰ ਚਿੱਚੜਾਂ ਲਈ ਜਾਂਚ ਕਰਦੇ ਰਹੋ ਅਤੇ ਮਿਲਣ 'ਤੇ ਉਨ੍ਹਾਂ ਨੂੰ ਤੁਰੰਤ ਹਟਾ ਦਿਓ। ਚਮੜੀ ਨਾਲ ਚਿੰਬੜੇ ਹੋਏ ਚਿੱਚੜਾਂ ਨੂੰ ਬਰੀਕ ਨੋਕ ਵਾਲੀ ਚਿਮਟੀ ਦੀ ਮਦਦ ਨਾਲ ਚਮੜੀ ਦੇ ਬਿਲਕੁਲ ਨੇੜਿਓਂ ਫੜ ਕੇ ਹੌਲੀ-ਹੌਲੀ ਅਤੇ ਨਰਮੀ ਨਾਲ ਉੱਪਰ ਵੱਲ ਨੂੰ ਖਿੱਚ ਕੇ ਲਾਹ ਦਿਓ।
	ਮੱਛਰਾਂ ਦੇ ਡੰਗ ਤੋਂ ਬਚਣ ਲਈ ਪੂਰੀਆਂ ਬਾਹਾਂ ਵਾਲੇ ਕੱਪੜੇ, ਪੈਂਟ ਅਤੇ ਅੱਗਿਓਂ ਬੰਦ ਜੁੱਤੇ ਪਹਿਨੋ।

	ਬਿਮਾਰੀ ਦੇ ਲੱਛਣਾਂ 'ਤੇ ਨਜ਼ਰ ਰੱਖੋ
	ਜੇਕਰ ਸ਼ਿਕਾਰ ਕਰਨ, ਸ਼ਿਕਾਰ ਕੀਤੇ ਮਾਸ ਨੂੰ ਖਾਣ ਜਾਂ ਚਿੱਚੜਾਂ ਅਤੇ ਮੱਛਰਾਂ ਵਾਲੀਆਂ ਥਾਵਾਂ 'ਤੇ ਜਾਣ ਤੋਂ ਬਾਅਦ ਤੁਹਾਨੂੰ ਬੁਖ਼ਾਰ, ਸਰੀਰ 'ਤੇ ਧੱਫੜ, ਜ਼ੁਕਾਮ-ਬੁਖ਼ਾਰ ਵਰਗੇ ਲੱਛਣ ਜਾਂ ਜੀਅ ਕੱਚਾ ਹੋਣ ਅਤੇ ਉਲਟੀਆਂ ਦੀ ਸ਼ਿਕਾਇਤ ਹੁੰਦੀ ਹੈ, ਤਾਂ ਤੁਰੰਤ ਆਪਣੇ ਡਾਕਟਰ ਨਾਲ ਸਲਾਹ ਕਰੋ। ਆਪਣੇ ਡਾਕਟਰ ਨੂੰ ਜਾਨਵਰਾਂ ਦੇ ਸੰਪਰਕ ਵਿੱਚ ਆਉਣ ਬਾਰੇ ਜ਼ਰੂਰ ਦੱਸੋ ਅਤੇ ਜੇਕਰ ਸ਼ਿਕਾਰ ਨੂੰ ਸਾਫ਼ ਕਰਨ ਦੌਰਾਨ ਤੁਹਾਡੇ ਸਰੀਰ 'ਤੇ ਕੋਈ ਚੀਰਾ ਜਾਂ ਖਰੋਚ ਲੱਗੀ ਹੋਵੇ, ਤਾਂ ਉਸ ਬਾਰੇ ਵੀ ਜਾਣਕਾਰੀ ਦਿਓ।

	ਜ਼ਿਆਦਾ ਜਾਣਕਾਰੀ
	ਸ਼ਿਕਾਰ ਦੌਰਾਨ ਤੁਹਾਡੀ ਸਿਹਤ ਅਤੇ ਸੁਰੱਖਿਆ ਬਹੁਤ ਜ਼ਰੂਰੀ ਹੈ। ਹੇਠਾਂ ਦਿੱਤੇ ਲਿੰਕਾਂ ਨੂੰ ਸਕੈਨ ਕਰਕੇ ਸ਼ਿਕਾਰ ਕੀਤੇ ਜਾਨਵਰ ਨੂੰ ਸੁਰੱਖਿਅਤ ਤਰੀਕੇ ਨਾਲ ਤਿਆਰ ਕਰਨ ਅਤੇ ਬਿਮਾਰੀਆਂ ਤੋਂ ਬਚਾਅ ਬਾਰੇ ਹੋਰ ਜਾਣਕਾਰੀ ਪ੍ਰਾਪਤ ਕਰੋ:
	ਸ਼ਿਕਾਰ ਕੀਤੇ ਮਾਸ ਦੀ ਸੁਰੱਖਿਆ
	ਪਸ਼ੂ-ਪੰਛੀਆਂ ਅਤੇ ਕੀੜਿਆਂ ਤੋਂ ਫੈਲਣ ਵਾਲੀਆਂ ਬਿਮਾਰੀਆਂ




